
81

Mescciá con dre boxie ra veritæ,

Ra nœuva è corsa zà de stò rumò,

Che de Sionne verso re contræ

S'incamiña ro Campo vinçitô,

E comme se ri avessan numeræ

Re Truppe con ra gente de valô

Se ghe dà per re Ciaççe, e i buteghin

Ra mêta e ro livello lì appontin.


82

Sicomme l'aspettâ l'è pêzo má,

Forsi che no parræ ro má presente,

E ogni oreggia se lascia invescigá

Dre nœuve vere e fâçe, che se sente,

Da per tutto s'intende borbottá

Intr'i vilaggi, e in ra çittæ dolente.

Ma ro veggion dro Ræ intr'esto perigo,

O va covando quarche brutto intrigo.


83

Aladin nœuvo Ræ de questo Regno

Vive in continua e grande giroxia,

Chi ha moderaoù ra crudeltæ e ro sdegno

Intr'o vegnîghe gianca ra sciscia.

Scoværto dri Crestien ro gran desegno,

Che d'assalîro son zà missi in via;

De poira se gh'affiran ri barbixi,

Dri sudditi temendo e dri nemixi.


84

Perchè dentr'a çittæ gh'è un gran mescciaoù

De popolo chi ten contraria fede,

Ro menô corpo a Cristo è dedicaoù,

E ro ciù forte a Maometto crede:

Quando Aladin sto regno o l'ha acquistaoù,

E çercò stabilîghe ra sò sede,

O sminuì ri agravii a ri Paghen,

E ne carregò a doggio ri Crestien.


85

Questo pensá ro torna a fá imbruschî,

E gh'adescia ra bile chi dormiva:

Ra sæ de sangue ghe tornò a vegnî,

E meschin chi gh'intoppa, e no ro schiva,

Comme uña biscia se un çerca ferî

Intr'a saxon, ch'è ciù cœuxente e viva,

O un Lion Casarengo se un ro fruga

Se mettan in ardenza, e fan dra fuga.


86

Sta razza de canaggia se ne rîe,

Dixe ro Ræ, e ri veì tutti contenti:

Vivan intr'e begudde, e in allegrie,

Mentre noî stemmo in guai, e semmo in centi,

E forsi van tescendo, feddedie,

De fáme dri zughetti e tradimenti,

E a i nemixi de nœutte arvî re porte,

E da ro sœunno fáme andá a ra morte.


87

Ma mi farò svanî sti sò desegni,

Presto presto ghe guágnerò da man:

Corde, forche, manære, e ri treì legni

In dœuvera e in fonzion pronti saran.

Farò ben che uria e buria de st'indegni

Se ne faççe un gran vespro çecilian:

E sciù ro gran Sepolcro, e in mêzo a i voti

In toniña anderan ri Sacerdoti.

